
 
 
Sr. Alcalde e membros da Corporación Municipal, 
Autoridades das institucións culturais sociais e políticas. Sra. parlamentaria do 

Parlamento galego, 
Querida familia de Eva Veiga, 
Querida poeta, 
 
Neste lugar, onde o río Eume de augas doces se deixa vencer polas augas 

salgadas nun abrazo fraterno, convertido en ágora do celeste, espello de espellos e 
marés a obedecer en silencio a lúa no seu ir e vir, no seu crecer e decrecer. 

Neste lugar, a Asociación de Escritoras e Escritores en Lingua Galega, con todos e 
todas vós, vai chantar a Pedra da Poeta, xunto á Árbore da Autora. 

 
Esta pedra fita sempre será a pegada de afecto aos lugares e ás xentes que 

constituíron anos de infancia e mocidade á beira da fraga e a ponte, para que o río non 
sexa separador, senón diálogo entre as orelas que integran e constrúen unha outra 
forma de relación humana, de veciñanza. Na súa dura materia a pedra vén sendo 
símbolo de quen tende os brazos para nos anainar. 

 
As Terras do Eume van abrindo e pechando os seus tecidos corporais en 

parroquias, aldeas, rúas e fragas, cos seus clareiros que seguen a ser luz, a quen o río 
arrola para que poidamos escoitar o silencio e a natureza alentar na súa inacabábel 
respiración, mentres o monólito e a árbore da escritora van tecendo as paisaxes, como 
un acrisolar todo o cosmos neste lugar. 

 
En palabras de Cunqueiro, no outono esta terra será habitada polas cores dos 

últimos e grandes pintores venecianos. Cores de ouros avermellados e profundos 
violetas, apaixonadas gamas do Veronés e máis as quentes harmonías do Tintoretto. 
Cores que se verán enriquecidas cunha nova e dourada amarela outonal e brillante do 
Xinkgo Biloba. 

 
Sabemos que as árbores se comunican entre elas, compartindo alimento e 

información vital para a súa supervivencia. Agardamos que se sinta acollida neste 
fermoso lugar pola amizade da fraga toda, sempre símbolo de esperanza activa, e que 
poida tecer ese mapa dos afectos coas outra trinta e unha árbores da escritora e do 
escritor que plantamos por toda a nación. 

 
A pedra que tallou o canteiro Gumersindo e que hoxe chantamos neste lugar 

constitúe unha parte máis do mapa de amor a esta terra, que as escritoras e escritores 
en lingua galega levamos a facer trinta e dous anos. E vai ser aquí, no cálido sosego 
onde cada día tecerá unha nova luz. 

 
Desta vez, a poeta insculpiu na pedra o nacemento, como un acio de xasmíns ou 

unha flor de néboa, da oración que é como un fogar que nos acolle e nos abraza con 
algo de pedra estremecida e sólida para soster o que é efémera materia: a palabra de 
vida que chama pola vida, como un espello que reflicte o río e dialoga con el, para que 
cada día sexa novo a escreber o eterno poema que acalma as nosas dores coa palabra 
curativa.  



 
Cada luz trae as súas sementes de tempo. Crear un lugar habitado pola poesía 

pode convocarnos a ver como caen as primeiras follas no outono, como muda a lúa ou 
nacen os primeiros botóns pola primavera, a habitar a luz que vive dentro do abrazo. 

 
Permítanme un fragmento dun poema dunha obra de teatro Nō xaponés: 
 
A palabra poética non ten fin. 
porque a poesía, cuxa fonte e semente está 
no corazón humano, é infinita. 
Aínda que o tempo pasa e todo desaparece, 
a pegada da poesía non se borra xamais. 

